
У чым заключаецца Дабравесьце Хрыстова?
У апошнім выпуску мы сканцэнтроўваліся на рысах характару Бога, асабліва на Ягоных рысах, якія выяўляюць і паказваюць Ягоную любоў, дабрыню і спагаду людзям. І мы пачулі, што Бог хоча, каб людзі па ўсім сьвеце, пачуўшы Дабравесьце Хрыстова, наварочваліся да Яго з каяньнем, увераваньнем у Ісуса Хрыста і паслухмянасьцю Яму. У гэтай гутарцы мы цікавімся пытаньнем: у чым заключаецца Эвангельле Хрыстова. Эвангельле – гэтае слова выходзіць з грэцкай мовы са значэньнем «добрая вестка» або «дабравесьце», таму – у чым заключаецца Дабравесьце Хрыстова?

Пачынаем з агульнай канцэпцыі, што наш сьвет і цэлы сусьвет указваюць на існаваньне вялікага Дызайнэра, Якога мы ў нашай мове называем Богам-Творцам. І калі Ён існуе і стварыў зямлю, жыцьцё на зямлі і цэлы сусьвет, то вось гэта выклікае ў нас пытаньне: а ці Ён зьявіўся людзям і выказаў Сваю волю для нас? Мы, хрысьціяне, перакананы і сьцьвярджаем, што Бог сапраўды шматразова зьяўляўся людзям у мінулых стагодзьдзях і для гэтага выбіраў асобных людзей, каб яны пачулі Яго, потым перадалі Ягоныя думкі і волю ўсяму чалавецтву. Хрысьціянская вера выцякае з вучэньня юдаізму, у гісторыі якога мы сустракаем людзей, якія называліся прарокамі, якія сьцьвярджалі, што Бог насамрэч зьяўляўся ім і паведамляў, што пераказаць усяму чалавецтву. Усё, што бачылі і чулі ад Бога, яны запісвалі і іхнія запісы ўвайшлі ў першую частку Бібліі. Першую частку Бібліі мы называем Старым запаветам, другую – Новым запаветам. У гэтай гутарцы мы ня будзем займацца пытаньнем, як мы атрымалі Біблію. Хто цікавіцца гэтым пытаньнем, можа знайсьці ўсялякія крыніцы у кнігах, лекцыях багасловаў і ў онлайнавых вэб-сайтах і старонках. Адно я магу сказаць, што Біблія праходзіць усе праверкі па гісторыі і падтрымліваецца тэкстамі з старажытнасьці. У Старым запавеце мы чытаем пра тое, як Бог адкрываўся выбраным Ім прарокам як Майсею, Давіду, Ісаю, Ерамію і іншым. Новы запавет адкрывае і паказвае нам Ісуса Хрыста, Які называўся Сынам Чалавечым і Сынам Божым. Ён выбраў 12 вучняў, якія хадзілі ўсьлед за Ім больш, чым два гады. Іх Ён вучыў пра Царства Божае і пра Сябе ў дачыненьні да ўсяго чалавецтва. Некаторыя вучні запісвалі тое, што з жыцьця Хрыста бачылі і самі перажывалі, будучы зь Ім. Іхнія запісы ўвайшлі ў новазапаветную частку Бібліі, са зьместам якой кожны з нас адказны пазнаёміцца і адрэагаваць на інфармацыю, што перадаецца на яе старонках. Гэта ўсё пацьвярджаецца аўтарамі Бібліі, напрыклад, Пасланьне да габрэяў адкрываецца такой аб’явай: «Бог, Які шматразова і шматлікімі спосабамі прамаўляў у старажытнасьці бацькам у прароках, у гэтыя ж апошнія дні прамовіў нам у Сыне, Якога паставіў спадкаемцам усяго, празь Якога Ён і вякі стварыў».

І што сказана пра Дабравесьце Хрыстова? Пачынаем з таго, што Бог ёсьць любоў, пра што мы ўжо раней гаварылі ў папярэдніх перадачах. Заяву, што Бог ёсьць любоў, я прымаю ў тым значэньні, што Бог любіць кожнага чалавека аднолькава і жадае, каб мы ўсе пачулі Ягоныя словы і зьвярнулі сур’ёзную ўвагу на іх ды станоўча адрэагавалі на Ягоныя жаданьні і волю для нас. Паўтараю словы, запісаныя ў Дабравесьці паводле Яна, што «Бог так палюбіў сьвет, што аддаў Свайго Сына адзінароднага, каб усякі, хто верыць у Яго, не загінуў, але меў жыцьцё вечнае».
 І апостал Пётра дадае: «Не марудзіць Госпад з абяцаньнем, як некаторыя лічаць гэта марудлівасьцю, а доўга церпіць нас, ня хочучы, каб хто-небудзь загінуў, а каб усе прыйшлі да пакаяньня».
 Апостал Павал кажа: «Гэта добра і прыемна перад Збаўцам нашым Богам, Які хоча, каб ўсе людзі выратаваліся і дайшлі да ісьціны, бо адзін Бог, адзін і Пасрэднік паміж Богам і людзьмі – чалавек Хрыстос Ісус, Які аддаў Сябе Самога як выкуп за ўсіх».
 Паважаны слухачу, гэта было напісана для кожнага з нас. Яно датычыцца ўсіх нас асобна з аднолькавай важнасьцю. Згодна з гэтымі словамі апосталаў Бог непрадузяты і Ён не выбірае некаторых на збаўленьне, калі іншых адкідвае на пагібель. Наадварот, Ён хоча, каб усе людзі спазналі Яго і Ягоную ісьціну. Таму Ён заклікае кожнага чалавека да Сябе і дае ўсім нам магчымасьць сур’ёзна задумацца над пытаньнем свайго ўратаваньня ад грахоў і іхніх вечных наступстваў. Ён хоча, каб кожны навярнуўся да Хрыста з просьбаю дараваньня грахоў і атрыманьня новага жыцьця па веры ў Збаўцу Хрыста. Рашэньне застаецца за кожным з нас, ці мы выберам Ягоны дар збаўленьня або не.

У наступным казаньні я паразважаю аб тым, што менавіта Бог патрабуе з нас, каб падарыць нам збаўленьне, а перш за ўсё трэба абмеркаваць адну крытычную рэалію. Перад сьвятасьцю і праведнасьцю Бога і Хрыста кожны з нас стаіць нізка пад Імі са сваімі грахамі. Гэтым я не кажу, што мы ўсе абавязкова дрэнныя або злыя людзі. Многія з нас стараюцца жыць згодна з Божай воляй, як мы яе разумеем і прымаем, але Біблія кажа, што кожны з нас зграшыў і працягвае грашыць, колькі б мы ні стараліся заставацца маральна чыстымі і бязгрэшнымі людзьмі перад Богам. У гэтым жа і наша балючая бяда і цяжкасьць. Многія з нас хочуць быць добрымі і імкнёмся да такога стану перад Богам, але паўтараю – колькі б мы ні стараліся заставацца бязгрэшнымі перад Богам, ніяк да такога стану не даходзім. Пры ўсіх стараньнях мы застаёмся грэшнікамі перад маральна дасканалым Богам. Многія з нас жадаюць увайсьці ў Божую сям’ю збаўленых ад грахоў, але нельга сваёю праведнасьцю і дабрынёй. Нам патрэбная праведнасьць самога ж Збаўцы Ісуса Хрыста. 

У Дабравесьці паводле Мацьвея мы сустракаем цікавую прыпавесьць, выказаную Хрыстом. Ён расказаў, як нейкі цар заплянаваў вясельле для свайго сына. Ён паслаў сваіх слуг у розныя месцы, каб паклікаць запрошаных гасьцей, але ніхто сярод іх не пажадаў прыйсьці. Цар ў другі раз паслаў сваіх слуг запрашаць людзей на вясельле, але зноў тое ж самае: кожны з запрошаных не цікавіўся прапановай цара і пайшоў выконваць сваю ўласную справу. Адна група запрошаных нават забіла слуг цара. Іх цар умярцьвеў каральнай сьмерцю і тады паслаў новых слуг пашукаць людзей на скрыжаваньнях дарог ды запрашаць іх на вясельле. Нарэшце знайшліся людзі і яны прыйшлі – цэлы натоўп добрых і нядобрых. Яны запоўнілі ўсе сталы, дзе стаяла прыгатаваная ежа. Цар рашыў прайсьціся па ўсёй залі, каб пабачыць, хто менавіта прыйшоў. Аднаго застольніка Ён спэцыфічна заўважыў, бо ён ня быў апрануты ў агульнапрынятае вясельнае ўбраньне. Ён запытаўся ў яго, чаму ён не апрануўся ў прымальную адзежу, але застольнік ня меў ніякага адказу. Цар загадаў зьвязаць яму ногі і рукі і выкінуць яго ў знадворную цемру, «дзе будзе плач і скрыгат зубоў», як пішацца ў прыпавесьці.  Дык вось чаму яна вучыць? Яна служыць прыкладным сьведчаньнем таго, што калі мы хочам ўвайсьці ў Божую сям’ю, то трэба прыйсьці да Яго ў прымальным убраньні – менавіта, апранутым у Хрыстовай праведнасьці.

Як ужо было сказана, мы ніколі сваімі ўласнымі стараньнямі ня зможам дасягнуць бязгрэшнасьці перад Богам. Вось чаму Бог паслаў нам Свайго Сына, Які нарадзіўся як звычайнае дзіця і пражыў жыцьцё, не ўчыніўшы аніякага граху. Калі Ён памёр на крыжы, то як ахвяра за чалавечыя грахі. Гэтаму вучаць біблійныя аўтары. Напрыклад, апостал Пётра напісаў: «Той, Хто не ўчыніў граху, і не было знойдзена падступства ў Ягоных вуснах, – Хто, калі Яго лаялі, не адказваў лаянкаю; пакутуючы, не пагражаў, а перадаваў Таму, Хто судзіць справядліва; – Сам узьнёс нашыя грахі ў Сваім целе на дрэва, каб мы, пазбавіўшыся ад грахоў, жылі дзеля праведнасьці; Ягонымі ранамі вы былі вылечаны».
 

Падобна да сказанага апосталам Пётрам, апостал Павал таксама тлумачыць, што Хрыстос, не ўчыніўшы ніякага граху, стаўся «грахом» перад Богам Айцом, калі на крыжы прыняў на Сябе ўсе грахі чалавецтва і панёс іх як ахвяра за нас грэшнікаў. У выніку таго любы чалавек, які каецца і веруе ў заступніцкую сьмерць Хрыста на крыжы за яго, атрымлівае дараваньне грахоў і яму прымяняецца Хрыстова праведнасьць.
 У Пасланьні да рымлянаў апостал Павал называе праведнасьць, здабытую Хрыстом, ахвярнай сьмерцю за нас людзей. Гэта ёсьць Божая праведнасьць, якая перакладваецца на веруючага як дар Божы. Мы чытаем наступнае пра гэтую рэчаіснасьць: «Мы ведаем, што ўсё, што гаворыць закон, ён гаворыць да тых, хто пад законам, каб усе вусны змоўклі і ўвесь сьвет стаўся падсудным Богу. Бо з учынкаў закону ня будзе апраўдана перад Ім ніякае цела (што значыць – ніякі чалавек), бо праз закон пазнаецца грэх. Але цяпер, незалежна ад закону, зьявілася праведнасьць Божая, пра якую сьведчаць закон і прарокі, а праведнасьць Божая – празь веру ў Ісуса Хрыста для ўсіх і на ўсіх вернікаў. Бо няма розьніцы; бо ўсе зграшылі і пазбаўлены славы Божай, і апраўдваюцца дарма Ягонай ласкай праз выкуп, што ў Ісусе Хрысьце, Якога Бог паставіў у ахвяру прымірэньня ў Ягонай крыві празь веру, каб выявіць Сваю справядлівасьць праз дараваньне раней учыненых грахоў у цярплівасьці Божай для доказу Сваёй справядлівасьці ў цяперашні час, каб быць Яму справядлівым і апраўдваць таго, хто веруе ў Ісуса».

Паважаны слухачу, усё гэта можа паказацца табе не зусім зразумелым і нават дзівосным, але яно ўсё ідзе ад самога ж Бога-Творцы. Праз прарокаў і вучняў Хрыстовых мы цяпер маем Божае Слова, якому можам поўнасьцю давярацца. Я тут не гавару пра нейкую фантастычную чалавечую выдумку, а пра Божую рэчаіснасьць. Апостал Пётра далей піша нам: «Мы абвясьцілі вам пра сілу і прышэсьце нашага Госпада Ісуса Хрыста, не ідучы ўсьлед за хітрасплеценым байкам, а стаўшыся відавочцамі Ягонай велічы, бо Ён прыняў ад Бога Бацькі гонар і славу, калі данёсься да Яго ад Велічнай Славы такі голас: «Гэта Мой Сын, Мой Улюбёны, у Якім Маё задавальненьне». І гэты голас, што данёсься зь неба, мы пачулі, калі былі зь Ім на сьвятой гары» – дадае апостал Пётра.
 У дадатак да гэтага, мы таксама чытаем пра ўваскрэсеньне Хрыста зь мёртвых, што служыць доказам таго, што Бог сапраўды паслаў Хрыста ў сьвет для дараваньня нашых грахоў і нашага апраўданьня перад Ім. Так аргумэнтаваў апостал Пётра ў дзень Пяцідзесятніцы, калі выступаў перад тымі, хто прыйшоў паўдзельнічаць ў юдэйскай урачыстасьці у Ерусаліме. Многія зь іх чулі, як апосталы гаварылі на іхніх родных мовах і расказвалі пра Хрыста і Ягоны шлях да збаўленьня. Апостал Пётра нарэшце падняўся перад натоўпам і выказаў прысутным такія словы: «Гэтага Ісуса Бог уваскрэсіў, сьведкамі чаго ўсе мы, і вось Ён, узвышаны правай рукою Божай і атрымаўшы ад Бацькі абяцаньне Сьвятога Дуxа, выліў тое, што вы бачыце і чуеце... Няхай непахісна ведае ўвесь дом Ізраілеў, што Бог зрабіў Яго і Госпадам і Месіяй, – гэтага Ісуса, Якога вы ўкрыжавалі».

Вяртаемся да ўзьнятага ў пачатку пытаньня: у чым заключаецца Дабравесьце Хрыстова? У тым, што Бог прыслаў нам Збаўцу, празь Якога кожны чалавек, пачуўшы Дабравесьце Хрыстова, можа прыняць вераю і ўвайсьці ў Божае Царства. Кожны, хто так зробіць, атрымае шчасьлівае вечнае жыцьцё ў прысутнасьці Бога. Усё залежыць ад таго, ці мы, пачуўшы Дабравесьце, прымем яго або не. Мая надзея, што ты, паважаны слухачу, сур’ёзна падумаеш над гэтым пытаньнем, калі ты пакуль што гэтага не зрабіў. Па ўсім, што мы бачым на старонках Бібліі, я магу зь перакананьнем сказаць, што, прыняўшы Дабравесьце Хрыстова, ты не пашкадуеш. Калі навернесься да Хрыста, то своечасова адчуеш Ягоную прысутнасьць. Хай дапаможа табе Госпад Бог у гэтым найважнейшым пытаньні і рашэньні твайго прабываньня тут на зямлі.

� Пасланьне да габрэяў 1:1-2


� Дабравесьце паводле Яна 3:16


� Другое пасланьне апостала Пётры 3:9


� Першае пасланьне апостала Паўла да Цімафея 2:3-5


� Першае пасланьне апостала Пётры 2:22-24


� Другое пасланьне апостала Паўла да карынфянаў 5:21


� Пасланьне апостала Паўла да рымлянаў 3:19-26


� Другое пасланьне апостала Пётры 1:16-18


� Кніга Дзеі сьвятых апосталаў 2:32-36





